
Azərbaycan Respublikasının Prezidenti İlham Əliyevin 28 dekabr 2024-cü il tarixli 

Sərəncamı ilə 2025-ci il Azərbaycan Respublikasında “Konstitusiya və Suverenlik İli” elan 

edilmişdir [1]. Bu ilin “Konstitusiya və Suverenlik İli” olaraq seçilməsi son dərəcə anlamlı və 

qanunauyğundur. Çünki, məhz 2025-ci ildə müstəqil Azərbaycan Respublikası Konstitusiya-

sının qəbul edilməsinin 30-cu, həmçinin 44 günlük Vətən müharibəsində qazanılmış böyük 

zəfər nəticəsində ölkəmizin beynəlxalq səviyyədə tanınan sərhədləri daxilində ərazi 

bütövlüyü və suverenliyinin tam bərpa olunmasının 5-ci ildönümüdür. 2023-cü il sentyabrın 

19-20-də Yuxarı Qarabağda həyata keçirilmiş uğurlu antiterror əməliyyatındakı parlaq qələbə 

sayəsində isə Azərbaycan Respublikası Konstitusiyasının hüquqi qüvvəsi bütün ərazilərimizdə 

bərqərar edilmişdir. Azərbaycan Respublikası Prezidentinin 2024-cü il 19 sentyabr tarixli 294 

nömrəli Sərəncamına əsasən, sentyabrın 20-si Azərbaycan Respublikasında Dövlət Suverenliyi 

Günü elan edilməsi [2] bu baxımdan xüsusilə əlamətdardır. 

2025-ci ilin Azərbaycan Respublikasında “Konstitusiya və Suverenlik İli” elan edilməsi 

haqqında Sərəncam da dövlətçilik ənənələrinin gücləndirilməsi, hüquqi dövlət quruculuğunun 

təkmilləşdirilməsi, Azərbaycan Respublikasının müasir dövlətçiliyinin əsasını təşkil edən 

konstitusiya dəyərlərinin qorunması, inkişaf etdirilməsi, təbliği, suverenliyin qorunması və 

möhkəmləndirilməsi istiqamətində atılan çox əhəmiyyətli addımlardan biridir. 

Konstitusiya və suverenlik. Konstitusiya və suverenlik anlayışları müasir dövlət 

quruculuğunun çox mühüm, ayrılmaz dəyərləri kimi qəbul edilir. Konstitusiya, ölkənin əsas 

qanunu, onun siyasi, iqtisadi və hüquqi sistemlərinin əsaslarını təsbit edən, həmçinin 

vətəndaşların hüquq və azadlıqlarını, vəzifələrini, dövlətlə qarşılıqlı münasibətlərini təmin edən 

ali hüquqi qüvvəyə malik sənəddir. Dövlət orqanlarının formalaşması və fəaliyyət göstərməsi 

qaydalarını, onların səlahiyyətlərini və şəxsiyyətin cəmiyyətdəki mövqeyinin prinsiplərini 

tənzim edən ən yüksək hüquqi qüvvəyə malik dövlətin təsis aktıdır. Suverenlik anlayışı, xalqın 

öz müqəddəratını təyinetmə hüququnu, bütün ölkə miqyasında öz ərazisini idarə etmək 

qabiliyyətini, dövlət hakimiyyətinin bərqərar olmasını və onun xarici siyasətdə müstəqilliyini: 

dövlətin xarici hakimiyyətə, kənar qüvvələrə tabe olmadan müstəqil qərarlar qəbul etmək 

qabiliyyətini, beynəlxalq arenada bərabərhüquqlu subyekt kimi təmsil olunmasını ifadə edir. 

Bu, dövlətin müstəqilliyini, ərazi bütövlüyünü və milli maraqlarının birliyini təmin edən 

fundamental xüsusiyyətdir. 

Dövlət müstəqilliyi və suverenlik hər bir xalqın, millətin sahib olmağa can atdığı çox 

dəyərli nemətlərdir. Bütün xalqların və millətlərin müstəqil dövlətçilik tarixi və suveren inkişaf 

yolu məhz onların malik olduqları dövlətçilik ənənələrinə, azadlıq ideallarına, milli-mənəvi 

xüsusiyyətlərinə, tarixi ənənələrinə və intellektual səviyyəsinə uyğun olaraq qazanılır və inkişaf 

etdirilir. Bu göstəricilərə görə böyük potensiala malik olan Azərbaycan xalqı 5 minillik 

dövlətçilik tarixində dəfələrlə öz müstəqilliyini yadelli işğalçılardan qorumaq, müxtəlif 

obyektiv və subyektiv səbəblərdən əsarət altına düşdükdə isə yenidən azadlığa qovuşmaq 

uğrunda yorulmadan, usanmadan mübarizə aparmış, qəhrəman oğullar, müdrik sərkərdələr, 

dövlət xadimləri yetişdirmişdir. Azərbaycan Respublikasında 2025-ci ilin “Konstitusiya və 

Suverenlik İli” elan edilməsi haqqında Azərbaycan Respublikası Prezidentinin Sərəncamında 

çox haqlı olaraq qeyd edilmişdir ki, müstəqil və suveren dövlətə sahib olmaq, milli-mənəvi 

dəyərlərə, həmrəylik, humanizm, ədalət və qanunun aliliyi prinsiplərinə əsaslanan inkişaf etmiş 

cəmiyyət qurmaq yüzillər boyu Azərbaycan xalqının ən böyük arzusu olmuşdur. Tarixin 

müxtəlif mərhələlərində kənar müdaxilələrə, məhrumiyyətlərə baxmayaraq, xalqımız milli 

kimliyini, mübarizə ruhunu qoruyub saxlamış, öz ideallarına həmişə sadiq qalmışdır [1]. 

Xalqımız XX əsrin 80-ci illərinin sonu - 90-cı illərinin əvvəllərində, Sovet İttifaqının 

dağılması dövründə öz müstəqilliyini - dövlət suverenliyini bərpa etmək üçün çox mühüm, 

taleyüklü addımlar atdı. İnsanlarımızın suverenlik arzusu-istəyi və müstəqil yaşamağa can 

atması, 1918-ci ildə qurulmuş və cəmi iki il yaşamış Azərbaycan Xalq Cümhuriyyəti dövlətinin, 

eləcə də minilliklər boyu davam etmiş dövlətçilik tariximizin ənənələrinə əsaslanırdı. Xalq 

Cümhuriyyətinin qurucuları çox qısa müddət ərzində müstəqil dövlətə xas olan təsisatlarını: 

parlamenti, hökuməti, ordusu, maliyyə sistemini yarada bilmişdilər. AXC bir çox xarici 

dövlətlər tərəfindən tanınmış və onlarla normal diplomatik əlaqələr yaradılmışdı. Lakin 1920-

ci il aprelin 27-28-də Sovet Rusiyası beynəlxalq hüquq normalarını kobudcasına pozdu, 

müharibə elan etmədən XI Qırmızı Ordunu Azərbaycana yeritdi, suveren Azərbaycan ərazisini 

işğal etdi, qanuni seçilmiş hakimiyyət orqanlarını zorakılıqla devirdi və Azərbaycan xalqının 

çox böyük qurbanlar bahasına qazandığı müstəqilliyi məhv etdi. Sovet Rusiyasının işğalı 

nəticəsində müstəqil cümhuriyyətimiz süqut etdi, sonrakı 70 ilə yaxın müddət ərzində Sovet 

İttifaqının tərkibində qaldı. Lakin Azərbaycan xalqı öz müstəqillik ideallarından heç zaman vaz 

keçmədi və hər fürsətdə bu arzusunu gerçəkləşdirməyə səy göstərdi. 

1991-ci il oktyabrın 18-də Azərbaycan Respublikasının Dövlət Müstəqilliyi haqqında 

Konstitusiya Aktının qəbul edilməsi ilə Azərbaycan rəsmən müstəqil dövlət statusunu bərpa 

etdi. Bu çox önəmli tarixi nailiyyət idi. Lakin müstəqilliyin bərpasından sonrakı ilk dövrdə 

respublikamız çox ciddi ictimai-siyasi və iqtisadi böhran keçirirdi. Respublika rəhbərlərinin 

tez-tez dəyişməsi, bazar iqtisadiyyatına keçidin doğurduğu saysız-hesabsız çətinliklər, iqtisadi 

tənəzzülün dərinləşməsi ümumi vəziyyəti daha da ağırlaşdırmışdı. Ermənistanın xarici 

havadarlarının hərtərəfli yardımları ilə ölkəmizə hərbi təcavüzü, torpaqlarımızın 20 faizinin 

işğal edilməsi, 1 milyondan çox insanımızın qaçqın və məcburi köçkünə çevrilməsi, daxili 

ictimai-siyasi sabitliyi pozmuş, idarəetməni iflic vəziyyətə salmış, Azərbaycan dövlətçiliyi 

üçün ciddi təhlükə və təhdidlər yaratmışdı. 

Doğrudur, Azərbaycan Respublikasının Dövlət Müstəqilliyi haqqında Konstitusiya 

Aktında yeni Konstitusiyanın hazırlanması nəzərdə tutulmuşdu [3]. Lakin yuxarıda qeyd 

edildiyi kimi, 1991-1993-cü illərdə hakimiyyət təmsilçilərinin səriştəsizliyi, ayrı-ayrı 

qurumların yarıtmaz fəaliyyəti, qanunsuz silahlı dəstələrin özbaşınalığı, hakimiyyət uğrunda 

zorakılığa söykənən mübarizə, vahid siyasi iradənin olmaması cəmiyyət həyatının bütün 

sahələrində kəskin böhrana, ölkədə anarxiyanın yaranmasına gətirib çıxarmış, dövlət idarəçiliyi 

mexanizmləri lazımı şəkildə formalaşdırılmamış, qanunçuluğun, vətəndaşların azad, təhlükəsiz 

yaşamaq hüququnun təmin edilməsi mümkün olmamışdı. Azərbaycan vətəndaş müharibəsi 

astanasına sürüklənmiş, yenicə bərpa edilmiş milli dövlətçiliyimiz məhv olmaq təhlükəsi ilə 

üzbəüz qalmışdı. 

Yalnız ümummilli lider Heydər Əliyevin 1993-cü ilin yayında xalqımızın təkidli tələbi 

ilə siyasi hakimiyyətə qayıdışı, Azərbaycanın müstəqilliyinin qorunmasına imkan verdi və 

ölkəmizin suveren dövlət kimi formalaşmasına şərait yaratdı. Böyük dövlət idarəçiliyi 

təcrübəsinə malik və dünya siyasətindəki konyukturanın incəliklərinə dərindən bələd olan bu 

dahi şəxsiyyətin əsasını qoyub uğurla həyata keçirdiyi siyasi kurs nəticəsində Azərbaycan 

beynəlxalq səviyyədə təcrid olmaqdan çıxdı, etibarlı tərəfdaş kimi qəbul edilməyə başlandı, 

yaxın və uzaq qonşuları ilə münasibətlər tədricən qaydaya salındı, beynəlxalq və regional 

təşkilatlarla əlaqələr möhkəmləndirildi. 

Yürüdülən məqsədyönlü siyasət nəticəsində tədricən qanunlara hörmət həyat normasına 

çevrilərək öz bəhrəsini verməyə başladı. Bütün bunlar Azərbaycan xalqının və dövlətinin 

tarixində ilk milli Konstitusiyanın qəbul edilməsi üçün lazımi ictimai-siyasi şəraitin yaradılması 

ilə nəticələndi. Ən əsası isə ölkədə siyasi sabitlik təmin edildi, ardıcıl şəkildə hüquqi və iqtisadi 

islahatlar aparıldı, hüquqi dövlət quruculuğu yolunda çox mühüm addımlar atıldı - müstəqil 

Azərbaycanın ilk Konstitusiyasının qəbulu üçün hazırlıqlara başlandı. 

Yeni konstitusiyanın yaradılması ideyasının irəli sürülməsində, onun layihəsinin 

hazırlanmasında və qəbulunda Ümummilli Lider Heydər Əliyevin müstəsna xidmətləri 

olmuşdur. Bu görkəmli dövlət xadiminin hakimiyyətə qayıdışından sonra Konstitusiyanın 

qəbul edilməsi ön plana çəkilmişdir. 1995-ci il mayın 2-də Milli Məclisin qərarı ilə Azərbaycan 

Respublikasının yeni Konstitusiya layihəsini hazırlayan komissiyanın tərkibi təsdiq edildi. 

Komissiyanın tərkibinə tanınmış ictimai-siyasi xadimlər, alimlər, peşəkar hüquqşünaslar daxil 

edildilər. Komissiyanın sədri isə Heydər Əliyev seçildi. Məhz Ulu Öndərin gərgin əməyi və 

bilavasitə rəhbərliyi sayəsində Dövlətimizin müstəqillik tarixinin ən mühüm sənədi olan Əsas 

Qanun hazırlandı. Ümummilli Lider Konstitusiya komissiyasının 1995-ci il noyabrın 10-da 

keçirilən sonuncu iclasında qürurla qeyd etdi ki, “Tarixi bir iş görülübdür. Tarixi bir sənəd 

yaradılıbdır. Bu gün biz ölkəmizin bütün ictimaiyyəti qarşısında, dünya ictimaiyyəti qarşısında 

deyə bilərik ki, Azərbaycan Respublikasının, xalqımızın tarixində ilk demokratik konstitusiya 

yaranmasında biz bilavasitə iştirak etmişik və bu layihənin yaranması bizim hamımızın birlikdə 

məhsuldar əməyimizin, fəaliyyətimizin nəticəsidir” [4, s.472]. 

1995-ci il noyabrın 12-də ümumxalq referendumu vasitəsilə qəbul edilmiş Azərbaycan 

Respublikası Konstitusiyasında ölkəmizdə müasir cəmiyyətin əsas inkişaf istiqamətlərini 

müəyyənləşdirən ideya və dəyərlər geniş şəkildə təsbit edilmişdir [4]. Azərbaycanın bu yeni 

qəbul edilmiş konstitusiyası xalqımızın keçdiyi böyük tarixi yolun məntiqi nəticəsi kimi, sayca 

dördüncü konstitusiyası idi. 1921-ci ildə birinci konstitusiya, 1937-ci ildə ikinci konstitusiya, 

1978-ci ilda üçüncü konstitusiya qəbul edilmişdi. Ulu Öndər fəxrlə bildirmişdi ki, bu yeni 

konstitusiya “keçmiş konstitusiyalardan tamamilə fərqli konstitusiyadır, yeni konstitusiyadır, 

müstəqil Azərbaycan Respublikasının Konstitusiyasıdır, Azərbaycanın hər bir vətəndaşının 

doğma konstitusiyasıdır” [5, s.5]. 

Yeni Konstitusiyamızda dövlət hakimiyyət orqanlarının demokratik qaydada 

formalaşdırılması, insan şəxsiyyətinə və ləyaqətinə hörmət, insan hüquqlarının səmərəli 

müdafiəsi mexanizmlərinin mövcudluğu, siyasi sistemdə plüralizmə təminat verilməsi, 

ümumbəşəri dəyərlərə sadiqlik və digər dəyərlər öz əksini tapmışdır. Ölkənin Əsas Qanununun 

milli dövlətçilik tarixində müstəsna əhəmiyyətini əsas götürərən Ulu Öndər Heydər Əliyevin 

imzaladığı 1 noyabr 1996-cı il tarixli Fərmana əsasən, o zamandan bəri hər il ölkəmizdə 

noyabrın 12-si Konstitusiya Günü kimi rəsmən qeyd edilir. 

Müstəqil Azərbaycan Respublikasının Konstitusiyası 1995-ci il noyabrın 12-də 

ümumxalq referendumu ilə qəbul edilmişdir. Bu, ölkənin ilk müstəqil Konstitusiyası olmaqla, 

onun demokratik, hüquqi və dünyəvi dövlət kimi formalaşmasını təmin edən əsas qanundur. 

Azərbaycan Respublikasının Konstitusiyası - dövlətin əsas qanunu olaraq - hüquqi sistemin 

təməlini təşkil edir. Belə ki, Konstitusiyada qanunun aliliyi təsbit edilmiş, insan və vətəndaşlara 

geniş hüquq və azadlıqlar verilmişdir. Konstitusiyamızda Azərbaycan Respublikasının 

suverenliyi və ərazi bütövlüyü əsas prinsiplərdən biri kimi əks olunmuşdur. Bu sənəd, ölkədə 

hüquq sisteminin təməlini qoymuş və Azərbaycanın beynəlxalq hüquq normalarına uyğun 

inkişafını təmin etmişdir. “Konstitusiya və Suverenlik ili” Azərbaycan dövlətçiliyinin əsaslarını 

möhkəmləndirmək, hüquqi sistemin daha da təkmilləşdirilməsi və ölkənin müstəqillik yolunda 

qazandığı uğurları vurğulamaq məqsədini daşıyır. 

Ulu Öndərin hər bir Azərbaycan vətəndaşına, xüsusən gənclərimizə aşağıdakı tövsiyəsi 

ibrətamizdir: 

“Hər bir şəxs Konstitusiyaya və qanunlara dönmədən əməl etməli, ondan irəli gələn 

dövlət və cəmiyyət qarşısında vəzifələrini layiqincə yerinə yetirməli, ölkəmizdə gedən 

demokratik, hüquqi, dünyəvi dövlət quruculuğu prosesində yaxından iştirak etməlidir” [6, s.34]. 

Azərbaycanda hüquq sistemi, insan hüquqlarının təminatı və dövlət idarəetməsinin 

müasirləşdirilməsi sahəsində ciddi nailiyyətlər əldə edilmişdir. Prezident İlham Əliyevin 



Q. ƏLİYEV: AZƏRBAYCAN DÖVLƏTÇİLİYİNİN İNKİŞAFINDA BÖYÜK UĞURLAR 

 

 
9 

rəhbərliyi ilə bu nailiyyətlərin davam etdirilməsi və konstitusiya prinsiplərinin dərinləşdirilməsi 

üçün ardıcıl islahatlar həyata keçirilmişdir. Ölkəmizin sürətli inkişafı nəticəsində yeni dövrün 

tələblərinin yaratdığı zərurətlə əlaqədar 2002-ci il avqustun 24-də referendum yolu ilə 

Konstitusiyanın 24-cü maddəsində, 2009-cu il martın 18-də isə 25-ci maddəsinə əlavə və 

dəyişikliklər edilmişdir. Bu dəyişikliklər Azərbaycan dövlətinin sosial-iqtisadi bazasının 

gücləndirilməsi, həmçinin vətəndaşların hüquq və azadlıqlarına daha etibarlı təminat 

verilməsindən irəli gəlmişdir [8]. 

Prezident İlham Əliyevin təşəbbüsü ilə 2016-cı il sentyabrın 26-da keçirilmiş 

referendumla Konstitusiyaya üçüncü dəfə əlavə və dəyişikliklər edilmişdir. Konstitusiyanın 29-

cu maddəsinə edilən əlavə və dəyişikliklər müxtəlif sahələri əhatə etməklə, ali dövlət, məhkəmə 

hakimiyyəti orqanlarının və bələdiyyələrin işinin təkmilləşdirilməsinə, insan hüquq və 

azadlıqlarının daha səmərəli təmin edilməsinə yönəllmişdir. Beləliklə, Əsas Qanunumuz daha 

da təkmilləşdirilərək yeni dövrün tələblərinə uyğunlaşdırılmışdır. 

2025-ci ilin ölkəmizdə “Konstitusiya və Suverenlik İli” elan olunması dövlətçilik 

tariximizin öyrənilməsi və təbliğ edilməsi, həmçinin postmüharibə dövründə yeni milli ideoloji 

prioritetlərin müəyyən edilməsi və əhəmiyyətinin üzə çıxarılması, Qafqazın lider dövlətinə 

çevrilmiş olan Azərbaycan Respublikasının dünya ölkələri sırasında özünə layiqli yer tutması, 

müstəqilliyimizin dönməz və əbədi olmasında bir çox prinsiplərin həm tarixi əhəmiyyətini, həm 

də mahiyyətini ön plana çıxarmaq baxımından əvəzsiz rol oynayır. 

Azərbaycan Respublikasının Prezidenti İlham Əliyevin 2025-ci ili “Konstitusiya və 

Suverenlik İli” elan etməsi Azərbaycanın hüquqi dövlətçilik ənənələrini daha da 

möhkəmləndirmək, xalqın hüquq və azadlıqlarının təmin olunmasına dair öhdəlikləri daha 

geniş miqyasda nəzərə çarpdırmaq məqsədinə xidmət edir. Bu qərar, həmçinin gənc nəsil 

tərəfindən milli suverenliyimizin və hüquqi dəyərlərimizin qiymətinin yetərincə anlaşılması və 

bütövlükdə bu dəyərlərin təbliği baxımından vaxtında atılmış önəmli bir addımdır. 2025-ci il 

ərzində bu qərardan irəli gələn vəzifələrin müxtəlif dövlət strukturları tərəfindən icra edilməsi, 

mətbuatda və elektron informasiya vasitələrində analitik təhlillər aparılması, həyata keçirilən 

genişmiqyaslı islahatların geniş xalq kütlələrinə çatdırılması Azərbaycan Respublikasının 

hüquqi dövlət quruculuğu yolunda irəliləməsinə əlverişli zəmin yaradacaqdır. 

2025-ci ilin “Konstitusiya və Suverenlik İli” elan olunması, bu iki mühüm dəyərin 

əhəmiyyətini vurğulamaqla yanaşı, Azərbaycan Respublikasının gələcəyə doğru inamlı 

inkişafına və milli kimliyinin daha da möhkəmləndirilməsinə mühüm töhfə verməklə, 

ölkəmizin müstəqillik tarixində əldə etdiyi böyük uğurların doğru-düzgün 

qiymətləndirilməsinə, eləcə də gələcək perspektivlərin müəyyənləşdirilməsinə imkan 

verəcəkdir. 

